Dioddef am eich bod yn Gristion 1
Darllen: 1 Pedr 4:12-19
12 Ffrindiau annwyl, peidiwch synnu eich bod chi’n mynd trwy’r ffwrn dân ar hyn o bryd, fel petai rhywbeth annisgwyl yn digwydd i chi. 13 Dylech chi fod yn hapus am eich bod yn cael dioddef fel y gwnaeth y Meseia. Pan fydd e'n dod i’r golwg eto yn ei holl ysblander cewch brofi llawenydd cwbl wefreiddiol. 14 Mae'n fendith fawr i chi gael eich sarhau am eich bod yn dilyn y Meseia, am ei fod yn dangos fod Ysbryd yr Un gogoneddus, sef Ysbryd Duw, yn gorffwys arnoch chi. 15 Ddylai neb ohonoch chi ddioddef am fod yn llofrudd neu’n lleidr neu am gyflawni rhyw drosedd arall – na hyd yn oed am fusnesa. 16 Ond peidiwch bod â chywilydd os ydych chi'n dioddef am fod yn Gristion – dylech ganmol Duw am i chi gael y fraint o’i gynrychioli. 17 Mae'n bryd i’r farn ddechrau, a phobl Dduw ydy’r rhai cyntaf i gael eu barnu. Ac os mai ni sy’n cael ein barnu gyntaf, beth fydd yn digwydd i'r rhai hynny sydd ddim yn ufudd i newyddion da Duw? 18 Fel mae’r ysgrifau sanctaidd yn dweud: 
"Os mai o drwch blewyn mae’r rhai sy’n gwneud beth sy’n iawn yn dianc
beth ddaw o bobl annuwiol sy’n anufudd i Dduw?"
19 Felly, os dych chi'n dioddef am mai dyna ewyllys Duw, dylech ymddiried eich hunain i ofal y Duw ffyddlon wnaeth eich creu chi, a dal ati i wneud daioni.
Ar hyn o bryd mae gennym ni ryddid i addoli yng Nghymru, ac felly mewn un ffordd dydyn ni ddim yn wynebu erledigaeth agored – sef y ffwrn dân. Ond mae na erledigaeth fwy cyfrwys – jôcs, insylts, siarad sy’n difrïo y ffydd Gristnogol, cymeriadau Cristnogol ar y teledu’n cael eu portreadu fel eithafwyr peryglus neu bennau bach cul eu meddwl. Mae pobl yn cael eu difrïo bob dydd am sefyll dros efengyl Iesu Grist.
Pam mae Cristnogion yn cael eu herlid? Am bod Iesu wedi cael ei erlid.  Cafodd y Meistr ei erlid, felly dyna hefyd fydd hanes ei ddilynwyr.  Ond ymateb y Cristion i erledigaeth sydd yn achosi syndod – mae’r Gair yn dweud y dylen ni fod yn hapus! Ddylen ni ddim cywilyddio. Yn hytrach dylen ni fod yn falch ein bod ni’n cael rhannu tipyn bach o brofiadau Iesu Grist. 
Mae erledigaeth yn gallu cryfhau a phuro ffydd Cristion – fel aur yn cael ei buro wrth gael ei roi yn y tân.

Mae Ysbryd Glân Duw yn gorffwys ar Gristnogion, a thrwyddo bydd yr Arglwydd yn rhoi nerth i ni.

Mae adnod 15 (unwaith eto) yn cyfeirio at y bywyd sanctaidd, y bywyd pur a glân mae Cristion i fod i’w fyw ar y ddaear. Dydi Cristion ddim i fod i ddioddef am wneud pethau drwg a gwael, dim ond am wneud daioni a bod yn ufudd i Dduw. Dioddef am fyw yn y goleuni ddylai’r Cristion. Mae Duw’n ffyddlon, a dylen ni ei drystio i ofalu amdanom beth bynnag yw’n sefyllfa.
Amen

